
tatuluan ni vuvu

izua ta kuvarung, ti vuvu i Ljuzem mavan nua tjalja nanguanguagan a
caucau i kacauwan. iniyake selangeda tu izua pinakisankuya nimadju,
iniyake pacun uta tjai vuvu tu remumalji ta timaimanga, na saceqalj
sakamaya a kinamudinganan nu secevung tjaimanga. ti vuvu macaqu aravac
atjemaucikel ta milimilingan kata semenay ta si kivangavangavang a senay
na kakedriyan. a kinatjengelanglayan a keman nimadju mavan a vurati. izua
nu tjevasain sa siyav na ta vutjulj, izua nu vineljukuin sa pugecevi ta cinavu,
izua nu rindraridren sa pupaketjavi, izua nu si pakesa ta paday, malaing tu
kudain a kemesa ni vuvu a vurati.

ika masutjaucikecikel ti vuvu, liyav aravac a situlutulu a
sipazazekazekatj tjanuamen. nu keman itjen a kakedriyan, nakua keman ta
kakudrakudralan ta nasanguaq a vurati aya, maruqu mun nu mavavua mun
aya ti vuvu. tja sipasangav tjai tjama tjai su vuvu a ramaljemaljeng a
maluljaluljayaya. nu seman siyav ta remapanan, iniyake pavavala pacun
tjaimadju tjuki tjaisangas a keman ta malaing tu cigav tu quzang tu gang.
semiyav timadju sa sipasangav sakamaya tjanuamen a pinicekelj a

nasanguag. izua sinitjaucikel uta nimadju tjanuamen ta nakuya a keman ta

tjulja a kakedrian aya, mavuca mun aya ti vuvu. aicu a tatuluan ni vuvu
tjanuamen, nakuya maramilj, nakuya patalag, nakuya ika kemeljang ta
kipasangav aya.

rupakisamulja aravac uta ta kitulu timadju. maljiyananga a nu
sinljavakan a zidai aya, nu ika tjen a kikavecengel a kitulu i gakku anema nu
sikizatar ta pairang nu ngidanga aya. tjalja sipuliyavan a givu ni vuvu azua,
maya mavudraqut! kasetukezu! aya, katua maya liyav a kai na kakedriyan, a
kakedriyan masi calinga, nakuya masi angalj, aya. nu izua saliman na nia
vuvu kikemudakuda anga, aya! aiyanga a pakisamulja ni vuvu.

nu ku kaljuing anga kinemenem tucu, aicu a tjaucikel a tatuluan ni
VUVU anga a si papuvaruarung, si pakisamuljamulja tja nuitjen a kakedrian tu
pagaljayu, tu kiljivaku, tatja vavulungan a caucau. titjen a kacalisian liav
angata a tja kakudan a pasamaquliqulip anga, ari kisamuljai, ulja na

mapuzangal a tja ramaljemaljeng nu ngidangidanga.

